ЗАЛУУ ГЭР БҮЛИЙН АЗ ЖАРГАЛЫН ИНДЕКСИЙГ ТОДОРХОЙЛОХ НЬ

Ж.Оюунсүрэн Хүмүүнлэгийн Ухааны Их сургууль


Abstract: This articlе deals with representations of modern young people on family happiness and
family values in Mongolia.

Удиртгал
Сүүлийн жилүүдэд Монгол улсад болж буй нийгэм, эдийн засгийн томоохон өөрчлөлтүүд нь нийгмийн тогтсон норм болон стереотипуудыг өөрчилж байна. Түүнчлэн эдгээр өөрчлөлтүүд нь гэр бүлийн институтэд олон сөрөг тенденцүүдийг дагуулсан билээ. Монгол улсын хэмжээнд 1990 оноос эхлэн гэр бүл салалтийн тоо жил ирэх тусам нэмэгдэж байна. Монгол Улсын Засгийн газраас явуулсан гэрлэлтийг дэмжих мөнгөн урамшууллалын үр дүнд 2006-2009 оны хооронд гэрлэлтийн тоо өсөж үсрэлт явагдсан боловч 2010 оноос эхлэн гэрлэлтийн тоо буурч байгаа нь зөвхөн улсаас явуулж буй санхүүгийн бодлого хэдэн жилийн үсрэлт бий болгож байгаа боловч удаан хугацаанд гэрлэлтийг дэмжхэд хангалтгүй байга нь харагдаж байна56. Иймээс сүүлийн жилүүдэд бий болоод буй гэр бүлийн институтийн гэрлэлтийн нас хойшилсон, гэр бүл салалтийн тоо ихэссэн, өрх толгойлсон эмэгтэйчүүдийн тоо нэмэгдсэн, төрөлтийн тоо багассан г.м асуудлуудын сэтгэл зүйн хүчин зүйлийг судлах шаардлага бий болоод байна. Энэ асуудлууд нь залуу үеийнхний дунд түгээмэл байгаа тул залуучуудын гэр бүлийн тухай нийгмийн төсөөллийг судлах үндэслэл болж байгаа юм.
Сэтгэл судлалын шинжлэх ухаан нь гэр бүлийг судлахдаа бодит гэр бүлийн хэвийн хэмжээнээс /нормаль гэр бүл/ зөрсөн аномаль гэр бүлийг судалдаг. Аз жаргалтай гэр бүлийн тухай төсөөлөл нь гэр бүлийн сэтгэл судлалын шийдвэрлэгдээгүй асуудлуудын нэг юм. Оросын нэрт гэр бүл судлаач В.Н.Дружинин “Нормаль гэр бүл нь хүүхдийн хэрэгцээг сэтгэл зүйн болон бие физиологийн хувьд насанд хүртэл нь хамгийн доод түвшинд хангаж буй гэр бүл” гэж үзсэн. Нормаль болон идеаль гэр бүлийг харьцуулан тодорхойлохдоо идеаль гэр бүлийн тухай төсөөлөл нь улс орон, үндэстэн бүрд ялгаатай байх ба тухайн нийгмийн соёл, улс төр, цаг үеийн байдал зэрэг хүчин зүйлсээс хамааралтай гэж үздэг57. Иймээс аз жаргалтай гэр бүлийн тухай монголын залуучуудын төсөөөллийг Монголын нийгмийн өнөөгийн бодит байдал, үзэгдлүүдийн динамик тусгал гэж тодорхойлон С.Московичиин нийгмийн төсөөллийн онолыг онол, арга зүйн үндэслэл болгон авч байна.
Судалгааны ажлын зорилго:
Аз жаргалтай гэр бүлийн тухай Монгол залуучуудын төсөөлөл, гэр бүлийн үнэ цэнийг тодорхойлох
Судалгааны ажлын зорилт:

1. Аз жаргалтай гэр бүлийн тухай монгол залуучуудын төсөөллийг тодорхойлох
2. Монгол залуучуудын гэр бүлийн хамтрагчийн талаарх эерэг болон сөрөг төсөөллийг тодорхойлох
3. Монгол залуучуудын гэр бүлийн үнэ цэнийг тодорхойлох
4. Монголын залуучуудын гэр бүл зохиоход тулгамдаж буй асуудал болон гэр бүл салалтын шалтгааныг тодорхойлох
Судалгааны түүвэр:
Судалгаанд Улаанбаатар хотын 18-25 насны гэрлээгүй 100 залуучууд оролцсон ба хүйсийн харьцааг тэнцүү сонгон түүвэрлэлээ.
Судалгааны арга зүй:
Сэтгэл судлалын тусгалын техник нь судалгаанд оролцож буй бие хүний аз жаргалтай гэр бүлийн тухай хувийн төсөөллийг тодруулах зорилгоор проектив аргуудыг ашиглалаа.
1. Сакса-Левигийн дуусаагүй өгүүлбэрийн аргаар бид доорх 3 кластерд багтах нийт 10 өгүүлбэр зохион судлаж үр дүнд нь контент анализ хийсэн.
· Залуучуудын хувьд аз жаргалтай гэр бүлд юу “байдаг/байдаггүй”
· Ирээдүйн эхнэр, нөхөр ямар зан чанартай байх ёстой
· Гэр бүл зохиоход юу зайлшгүй хэрэгтэй болон гэр бүл салах шалтгаанууд.
2. Асуумжийн арга. Энэхүү аргаар бид аз жаргалтай гэр бүлийн талаарх төсөөллийг судалсан.
3. М. Рокичийн үнэт зүйлийн чиг хандлагыг тодорхойлох арга58. Энэхүү арга нь 18 үнэт зүйлийг хүн хувийн чиг хандлагын дагуу дугаарлан тэмдэглэх үйл ажиллагааг агуулдаг бөгөөд нийт 18 үнэт зүйлсээс аз жаргалтай гэр бүлийн үнэт зүйл хэддүгээр байранд байгааг харах боломж өгч байна.
Судалгааны зорилго нь аз жаргалтай гэр бүлийн тухай монголын залуучуудын төсөөллийг тодорхойлох учир бид судалгааны арга, аргачлалаар проектив аргаар мэдээлэл аван мэдээллийг кластер анализ, чанарын боловсруулалт хийн дүгнэсэн.
Судалгааны үр дүн:
Судалгааны эхний үе шатанд бид залуучуудын аз жаргалтай гэр бүлийн тухай төсөөллийг дуусгаагүй өгүүлбэрийн аргаар судласан. Судалгааны үр дүнг кластер анализаар боловсруулан нийт 7 дуусгаагүй өгүүлбэрээс нийт 17 кластер бий болсон юм. "Миний хувьд гэр бүл нь ..." гэсэн дуусгаагүй өгүүлбэрээс бид нийт 3 кластерт хуваасан.
1. Нийт оролцогчдын 57% нь "Миний хувьд гэр бүл гэдэг нь миний хамгийн чухал зүйл; миний аз жаргал; миний баяр баясгалан" гэж хариулсан ба энэхүү хариултуудыг бид "Үнэт зүйл" хэмээн эхний кластер болгон авч үзсэн.
2. Нийт оролцогчдын 36% нь “Миний хувьд гэр бүл гэдэг нь хайр халамж, дотоод амар амгалан; дэмжлэг; түшиг; итгэл” зэрэг хариултуудыг өгсөн бөгөөд бид "Эерэг мэдрэмж" хэмээн хоёр дахь кластер болгон ангилсан.
3. Гурав дахь кластер болох "Нийгмийн институт" гэсэн ангилалд “хамтран амьдарч буй хүмүүс; нийгмийн эд эс” гэсэн хариултуудыг өгсөн бөгөөд энэ ангилал нийт оролцогчдын 7%-ийг хамарч байна.

Мөн түүнчлэн “Аз жаргалтай гэр бүлийн илрэл нь ...” гэсэн дуусгаагүй өгүүлбэрт өгсөн "хайр халамж; сайхан харилцаа; харилцан хүндлэл; итгэл; харилцан ойлголцол; аз жаргалтай гишүүд юм" зэрэг хариултууд нь монгол залуучууд гэр бүлд сэтгэл зүйн эерэг хандлагтай байгаа нь харгадаж байна.
"Аз жаргалтай гэр бүлд эдгээр зүйлс байдаггүй..." гэсэн дуусгаагүй өгүүлбэрээс бид нийт 3 кластерт хуваан үзсэн:
1. Эхний кластер болох аз жаргалтай гэр бүлд "Зөрчилдөөн, хүйтэн уур амьсгал" байдаггүй гэсэн хариулт давамгайлсан бөгөөд нийт оролцогчдын 57% нь нь тэмдэглэсэн.
2. Хоёр дахь кластер болох аз жаргалтай гэр бүлд "Хүчирхийлэл" байдаггүй гэсэн хариултуудын нийт оролцогчдын 26% нь тэмдэглэсэн.
3. Нийт оролцогчдын 17% нь ”аз жаргалтай гэр бүлд хууран мэхлэлт байдаггүй" гэх хариултыг өгсөн юм.
Монголын залуучуудын дийлэнх хагас нь аз жаргалтай гэр бүлд үл ойлголцолын асуудал байдаггүй гэж үзэж байгаа нь гэр бүлд тулгамдаж болохуйц асуудлыг насны онцлогоор хөнгөн хийсвэр бодит бус байдлаар хандаж байгаа нь харагдаж байна. Мөн залуучуудын тэн хагас нь аз жаргалтай гэр бүлд хууран мэхлэлт, хүчирхийлэл байх ёсгүй гэж үзэж байгаа нь Монголын нийгэмд сүүлийн жилүүдэд тулгамдаж буй хүчирхийллийн асуудал тэдний гэр бүлийн тухай төсөөлөлд хүчтэй нөлөөлж байна.
“Гэр бүл зохиоход... хангалттай” гэсэн дуусгаагүй өгүүлбэр нь бидэнд 2 кластер бий болгох боломж өгсөн:
1. Оролцогчдын 60% нь гэр бүл зохиоход нэн тэргүүнд "Бат бөх харилцаа, сайн хань" хэрэгтэй гэсэн хариултуудыг өгсөн байна.
2. Нийт оролцогчдын 40% нь "санхүүгийн хараат бус байдал" гэсэн хариултуудыг өгсөн байна.
Эндээс үзэхэд монгол залуучуудын гэр бүлийн тухай төсөөлөлд сэтгэл зүйн хүчин зүйлс давамгай байрыг эзэлж байгаа ба гэр бүл болоход нэн шаардлагатай хүчин зүйлд санхүүгийн хараат бус байдал орж байгаа нь анхаарал татаж байна. Энэ нь Монгол улсад тулгамдаж буй нийгэм эдийн засгийн уналтын байдлын илрэл юм.
“Гэр бүл салалтын шалтгаан нь...” гэсэн өгүүлбэрт оролцогчид хамгийн олон төрлийн хариултуудыг өгсөн бөгөөд бид нийт 3 кластерт хуваан авч үзлээ:
1. Нийт оролцогчдын 41 % нь “хэрүүл маргаан; үл ойлголцол; өөр сонирхол; хамтран амьдрах хүсэл байхгүй” гэх мэт хариултуудыг өгсөн.
2. Оролцогчдын 31% нь салалтын шалтгаан нь хосуудын хувийн зан чанар, мөн муу зуршил, тэр дундаа согтууруулах ундаа, архины хэрэглээнээс шалтгаална гэж үзсэн байна.
3. Түүнчлэн залуучуудын 28% нь хосуудын хууран мэхлэлт, араар тавилт нь салалтын шалтгаан болдог гэж хариулсан.
Үүнээс үзэхэд Монголд моногам гэр бүлийн үнэ цэнэ буурч, хууран мэхлэлтийн асуудал гэр бүлийн интститутийн тулгамдсан асуудал болсон нь харагдаж байна. Түүнчлэн нийгэмд тулгамдаж буй архидалтын асуудал залуучуудын гэр бүлийн тухай төсөөлөлд өөрийн ул мөрөө үлдээсэн нь харагдаж байна.
Гэр бүлийн сэтгэл судлалд хосын харилцаа нэн тэргүүний байрыг эзэлдэг бөгөөд хосуудын зохицол, сэтгэл зүйн тохироц байдал амжилттай гэр бүлийн гол хүчин зүйл хэмээн тодорхойлогддог. Үүний үндсэн дээр бид монгол залуучуудаас аз жаргалтай гэр бүлийг бий

болгоход эрэгтэй, эмэгтэй хүн ямар зан чанартай байх хэрэгтэй болон ямар зан чанартай хүнтэй аз жаргалтай гэр бүл зохиох боломжгүй талаарх төсөөллийг тодруулахын тулд бид доорхи дуусгаагүй өгүүлбэрүүдийг ашигласан.
"Аз жаргалтай гэр бүл зохиоход миний ирээдүйн эхнэр /нөхөрт ийм зан чанартай байх хэрэгтэй", "Аз жаргалтай гэр бүл зохиоход миний ирээдүйн эхнэр /нөхөрт ийм зан чанартай байх ёсгүй" хэмээх дуусгаагүй өгүүлбэрт хамгийн олон төрлийн өөр өөр төсөөллийн илрэлийг залуучууд хариулсан бөгөөд хариултуудыг доор нэгтгэн дүгнэе:
· Эрэгтэйчүүд үнэнч, халамжтай, сайхан сэтгэлтэй, мэдрэмжтэй зан чанарыг эхнэр хүн агуулсан байх хэрэгтэй гэж үзсэн бол, худалч хуурамч, нөхрөө хүндэлдэггүй, хувиа хичээсэн зан чанарууд эхнэр хүнд байх ёсгүй гэж үзсэн байна.
· Монгол охидууд хайр халамж, уужуу тайван, ноён нуруутай, үнэнч шудрага зан чанар нөхөр хүнд байх ёстой гэж үзсэн бол, хартай, сүүлэрдэг, түргэн ууртай нөхөртэй аз жаргалтай гэр бүлийг зохиох боломжгүй гэж үзсэн юм.
Эдгээр төсөөллүүдийг задалж үзвэл монголын залуучуудын ирээдүйн гэргийн тухай төсөөлөлд эр нөхрөө хүндлэх дээдлэх, хайрлах монгол соёл уламжлал хадгалагдсаар байгаа нь харагдаж байна. Мөн монгол охидуудын төсөөлөлд монгол эр хүний ноён нуруу, уужуу тайван ухаан, холын хараа зэрэг шинжүүд давамгайлж байгаа нь монгол эр хүнийг үнэлэх уламжлалт сэтгэхүй хадгалагдаж байгаа нь харагдаж байна.
Судалгааны ажлын 2-р шатанд бидний асуумжийн “Аз жаргалтай гэр бүлийн тухай төсөөллийг та хаанаас авдаг вэ?” гэсэн асуултанд оролцогчдын ихэнх нь буюу 81% эцэг эхийн гэр бүлээс, 12% нь танил найз нөхдийн гэр бүлээс, 7% нь уран зохиол, уран сайхны киноноос авдаг хэмээн тус тус хариулсан.“Аз жаргалтай гэр бүлд хэдэн хүүхэдтэй байх хэрэгтэй вэ?” гэсэн асуултанд:
1. 16% нь 2 хүүхэд
2. 25% нь 3 хүүхэд
3. 25% нь 4 хүүхэд
4. 9% нь 5 хүүхэд
5. 25% нь аль болох олон хүүхэд гэж
хариулсан байна. Үүнээс үзэхэд монгол залуучуудын дийлэнх аз жаргалтай гэр бүлийн төсөөллийг өөрийн эцэг эхийн гэр бүлээс авдаг бөгөөд, тэд олон хүүхэдтэй гэр бүлд эерэг хандаж, олон хүүхэдтэй байх нь аз жаргалтай гэр бүлийн чухал үзүүлэлтийн нэг гэж үзэж байна.
Гэрлэлтийн нас хойшилж буй тенденци ажиглагдаж байгаатай холбоотой бид “Гэр бүл зохиоход хамгийн их саад болж буй зүйл” гэсэн асуултыг асуумжиндаа тусгаж өгсөн. Энэхүү асуултанд оролцогчидийн дийлэнх 62% нь “санхүүгийн хараат бус байдал”, 27% хувь нь “хайртай хүн байхгүй” гэсэн хариултууд өгч, үлдсэн 9% нь бусад боломжит хариултыг сонгосон юм. Үүнээс үзэхэд гэр бүлийн нас хойшилж буй нэн тэргүүний шалтгаан нь улсын эдийн засгийн тогтворгүй байдал байгаа нь харагдаж байна.
Судалгааны ажлын 3 дахь үе шатанд бид монгол залуучуудын үнэт зүйлсийн системийг судалсан бөгөөд нийт 18 үнэт зүйлсийн дундаас :
1- р байранд эрүүл мэнд
2- р байранд хайр
3- р байранд залуучуудын хувьд амьдралын ухаан, охидуудын хувьд идэвхтэй амьдрал

4- р байранд аз жаргалтай гэр бүлийн үнэт зүйл орсон байна. Аз жаргалтай гэр бүлийн үнэт зүйл боломжит 18 үнэт зүйлс дундаас 4-р байр, хайр 2-р байр эзэлж байгаа нь аз жаргалтай гэр бүл бий бий болгох, зохиох хүсэл эрмэлзэл нийгэм, эдийн засгийн тогтворгүй байдлаас үл хамааран өндөрт байгаа нь монгол залуучуудын хувьд гэр бүл нь үнэ цэнээ алдаагүй, чухал байр суурь эзэлсээр байгаа талаар дүгнэлт хийх боломжийг олгож байна.
Дүгнэлт:
Эмпирик судалгааны үр дүнгээс үзвэл монголын залуучуудын гэр бүлийн тухай төсөөллийн хүрээнд дараах дүгнэлтүүдийг хийж байна.
1. Монгол залуучуудын хувь гэр бүлийн үнэ цэнэ өндөр байр суурьтай байна. Түүнчлэн монгол залуучууд аз жаргалтай гэр бүлийн тухай төсөөллийг эцэг эхийн гэр бүлээс авдаг бөгөөд олон хүүхэдтэй гэр бүлийг аз жаргалтай гэр бүл гэж үзэж байна. Тэдний төсөөллөөр аз жаргалтай гэр бүлийн чухал үзүүлэлт нь хүүхдийн тоо бөгөөд хайр халамж, сайхан харилцаа, харилцан хүндэл байна.
2. Монгол залуучуудын гэр бүл зохиох хосын тухай төсөөлөл уламжлалт монгол соёл хүчтэй нөлөө үзүүлсээр байна.
3. Орчин үеийн залуучуудын аз жаргалтай гэр бүлийн тухай төсөөлөлд монголын нийгэмд сүүлийн жилүүдэд хурцаар хөндөгдөж буй архидалт, хүчирхийлэл, бэлгийн чөлөөт харилцаа зэрэг нь сөрөг нөлөө үзүүлж байна.
4. Гэр бүлийн үнэ цэнэ залуучуудын хувьд тэргүүлэх байранд байгаа нь бидний судалгаанаас харагдсан бөгөөд энэ тохиолдолд бид гэрлэлтийн нас хойшилж байгаатай холбоотой залуучуудын гэр бүл зохиоход тулгамдаж буй асуудлыг тодруулахыг хичээсэн юм. Гэр бүл зохиоход хамгийн их саад болж буй асуудал нь санхуугийн хараат байдал болон хос байхгүй гэсэн шалтгануудыг байна.
Үүнээс бид гэрлэлтийн нас хойшилж буй 2 үндсэн шалтгаан байгааг олж илрүүлж байна. Нэгт, нийгэм эдийн засгийн тогтворгүй байдал гэрлэлтийн нас хойшилж буй нийгмийн шалтгаан болж байгаа бол хоёр дахь шалтгаан нь сэтгэл зүйн асуудал бөгөөд энэ нь хамтын амьдрал зохиох хосгүй байгаа, ганц бие амьдралын шинж байдал юм.
Нэгтгэн дүгнэвэл монголын залуучуудын аз жаргалтай гэр бүлийн тухай төсөөлөл үндэсний сэтгэлгээ, зан заншил, уламжлалаа хадгалан үлдэх төлөвтэй байгаа бөгөөд идеаль эхнэр, нөхрийн тухай төсөөлөл нь гэр бүлийн уламжлалт үнэт зүйл, байр сууринд тулгуурлаж байна. Тэд эцэг эхийн гэр бүлээс үлгэр дуриалал авч, олон хүүхэдтэй гэр бүлтэй болох хүсэлтэй байгаа бөгөөд үүнд тэдэнд эдийн засгийн бие даасан байдал, мөн баталгаатай харилцаа байхгүй гэсэн 2 шалтгаан саад болж байна. Залуучуудын хандлага нь олон хүүхэдтэй гэр бүл боловч монгол улсын хэмжээнд төрөлтийн тоо хангалттай өсөхгүй байгаа сэтгэл зүйн шалтгааныг судлах, эцэг эхийн гэр бүл нь залуучуудын аз жаргалтай гэр бүлийн тухай төсөөлөлд хэрхэн нөлөөлдөг болохыг судалж, үүнээс үүсч болохуйц сөрөг тенденци- ээс урьдчилан сэргийлэх арга замыг хайх нь цаашдын судалгааны зорилго хэмээн ойлгож байна.

